
Umsögn  

Rannsóknarhópur um skólaþjónustu við leik- og grunnskóla við Kennaradeild Hug- og 

félagsvísindasviðs HA fagnar áformi sem mennta- og barnamálaráðuneytið hefur birt í 

samráðsgátt stjórnvalda um að „setja nýja heildstæða löggjöf um skólaþjónustu sem byggir á 

þrepskiptum stuðningi fyrir öll skólastig“ (bls. 1 í A kafla Áforms um lagasetningu). Hópurinn 

telur slíka lagasetningu löngu tímabæra og tekur að öllu leyti undir þau rök fyrir henni sem sett 

eru fram í áforminu og þá greiningu á vanköntum á núverandi stöðu og starfsháttum 

skólaþjónustu sem rökin eru byggð á.  

Í rannsóknum hópsins kemur skýrt fram í öllum gögnum að ójafnvægi er milli þátta í 

þjónustunni á þann veg að sérfræðiþjónusta sálfræðinga, sérkennsluráðgjafa og 

talmeinafræðinga (klínísk áhersla) er meira áberandi í starfseminni en kennslufræðileg ráðgjöf á 

vettvangi starfs. Mjög lítil áhersla er á stuðning við starfsfólk skóla, starfsþróun og annað 

þróunarstarf og þeim hluta skólaþjónustunnar sinnt ómarkvissar en þeim sem lýtur börnum  og 

foreldrum. Skólaþjónustan nær að jafnaði illa að uppfylla það markmið laganna um að styrkja 

skóla sem faglegar stofnanir. 

Hópurinn vísar enn fremur til birtinga á niðurstöðum rannsókna sinna sem finna má á 

vefsíðunni: https://www.unak.is/is/rannsoknir/rannsoknir-vid-ha/skolathjonusta-sveitarfelaga-

vid-leik-og-grunnskola-stefna-umgjord-fjarmognun-og-starfshaettir  

Varðandi fyrirhugað frumvarp til nýrra heildarlaga um skólaþjónustu áréttar hópurinn 

eftirfarandi: 

• Mestu varðar að líta á viðfangsefni skólaþjónustu í heild sem styðja jöfnum höndum við 

1) nemendur og foreldra, 2) starfsfólk skóla með kennslufræðilegri ráðgjöf, og 3) skóla 

sem stofnun með stuðningi við starfsþróun, skólaþróun og innleiðingu meginþátta í 

opinberri skólastefnu. Með því að hver ofangreindra þátta styðji annan miðar samlegð 

þeirra að því að efla skóla sem faglegar stofnanir (sjá nánar hér). 

• Til þess að hægt sé að líta á viðfangsefni skólaþjónustu sem heild og til þess að hún geti 

eflt skóla sem faglegar stofnanir og „sem vettvang geðræktar, forvarna og stuðnings“ 

(bls. 2 í A kafla Áforms um lagasetningu) er nauðsynlegt að losa hana úr fari einhliða 

áherslu á klínískar greiningar á nemendum en styrkja hlutverk hennar sem faglegs 

bakhjarls skóla og starfsfólks þeirra. 

https://www.unak.is/is/rannsoknir/rannsoknir-vid-ha/skolathjonusta-sveitarfelaga-vid-leik-og-grunnskola-stefna-umgjord-fjarmognun-og-starfshaettir
https://www.unak.is/is/rannsoknir/rannsoknir-vid-ha/skolathjonusta-sveitarfelaga-vid-leik-og-grunnskola-stefna-umgjord-fjarmognun-og-starfshaettir
https://skolathraedir.is/2022/05/31/skolathjonusta-sveitarfelaga-i-nutid-og-framtid-vidfangsefni-starfshaettir-og-skipulag/


• Hópurinn tekur undir það markmið að skólaþjónusta taki jafnt til leik-, grunn-, og 

framhaldsskóla og að tryggð verði þjónusta skv. gæðaviðmiðum við alla nemendur 

foreldra, starfsfólk og skóla, óháð skólastigi eða staðsetningu skóla.  

• Rannsóknarhópurinn tekur enn fremur undir það markmið að skólaþjónusta verði 

stigskipt og að sú þjónusta sem snýr að börnum og foreldrum sé samhæfð annarri 

þjónustu í þágu velferðar barna. Þannig verði hún þjónusta við skóla og veitt samkvæmt 

óskum frá þeim. Í þágu stigskiptingar þjónustunnar verði lögð sérstök áhersla á að 

skólaþjónusta sveitarfélaga, og eftir atvikum ný miðlæg þjónustustofnun, styðji við 

teymisvinnu kennara og annarra sérfræðinga innan skólanna á fyrstu stigum 

þjónustunnar.  

• Hópurinn leggst gegn því orðalagi sem notað er í A kafla Áforms um lagasetningu um 

skólaþjónustu að „tryggja … lágmarksþjónustu“ (bls. 2) og „setja … lágmarksviðmið“ (bls. 

1). Þess í stað telur hópurinn brýnt að sett verði viðmið um gæði skólaþjónustu sem 

endurspegla eftirsóknarverða starfshætti hennar (e. best practice) á grundvelli þess sem 

best er vitað og skipuleggjendur þjónustunnar geta miðað sig við. Slíkum viðmiðum verði 

fylgt eftir á hliðstæðan hátt og gert er ráð fyrir að Gæða- og eftirlitsstofnun 

velferðarmála geri.  

Rannsóknarhópur um skólaþjónustu sveitarfélaga styður þá fyrirætlun að „ríkið taki virkari þátt í 

uppbyggingu skólaþjónustu á landsvísu“ (bls. 2 í A kafla Áforms um lagasetningu um nýja 

stofnun), með því að koma á fót stofnun á sviði menntamála sem er í stakk búin til að þjónusta 

hlutaðeigandi aðila innan menntakerfisins með faglegri ráðgjöf og vera styðjandi bakhjarl 

skólaþróunar og skólaþjónustu. 

Varðandi fyrirhuguð lög um slíka stofnun áréttar rannsóknarhópurinn eftirfarandi:   

• Að það eigi ekki að vera hlutverk nýrrar stofnunar að taka yfir lögbundin verkefni 

sveitarfélaga á sviði skólaþjónustu heldur verða faglegur bakhjarl þeirra og styrkja þau 

þannig sem svæðisbundnar faglegar einingar. 

• Að skilgreina þurfi nákvæmlega hlutverk og kerfislega stöðu nýrrar stofnunar, ekki síst 

gagnvart sveitarfélögum, þannig að ljóst sé hvert er ábyrgðahlutverk stofnunarinnar 

annars vegar og sveitarfélaga og skóla hins vegar gagnvart börnum, foreldrum og þróun 

skólastarfs.  

• Að stofnunin hafi almennt faglegt stuðningshlutverk til að stuðla að auknum gæðum 

náms og efla skóla sem fagleg námssamfélög.  

• Að umgjörð skólaþjónustu sé þannig úr garði gerð að hún taki jafnt til leik-, grunn-, og 

framhaldsskóla og að tryggja þjónustu skv. gæðaviðmiðum við alla nemendur, foreldra, 

starfsfólk og skóla óháð skólastigi eða staðsetningu skóla. 



• Að forðast beri að viðfangsefni skólaþjónustu verði slitin í sundur og vistuð hjá 

mismunandi stofnunum þannig að þjónusta við börn og foreldra verði hjá 

sveitarfélögum og stuðningur við stafsfólk og skóla hjá miðlægri stofnun.  

Að lokum lýsir rannsóknarhópurinn vilja til að taka áframhaldandi þátt í vinnu sem framundan 

er við mótun þeirrar löggjafar um skólaþjónustu og nýja þjónustustofnun sem mennta- og 

barnamálaráðuneytið áformar.  

